
Бұқарқызы Х

Студенттер ауылға аттанды

   Биыл Білім және ғылым  министрлігі  мен Қазақстанның студенттер альянсы бірлесіп, «Әр студент – туған ауылында» акциясын бастады. Кеше студенттер альянсының өкілдері  аталған шара аясында ауылға аттанған студенттердің алғашқы легін шығарып салды.
    Астанадағы «Сапаржай» автовокзалында өткен салтанатты шарадан кейін елордамыздағы  Евразия Ұлттық университеті  мен Агротехникалық университетінің  акцияға үн қосқан студенттері туған ауылдарына жол тартты . «Акцияның мақсаты – студенттердің жазғы демалыстарын ауылдық аймақтардағы қоғамдық шараларға  атсалысу  арқылы тиімді  пайдалануларына  ықпал ету .Жоба биыл алғаш  рет жүзеге  асырыла бастады Алдағы  уақытта  біз оны тұрақты түрде  ұйымдастырамыз деген ойдамыз. Республикамыздың барлық жоғары  оқу орындарындағы студенттерін осы шараға  қатысуға шақырамыз» , - дейді Қазақстан  студенттерінің  альянсы көшбасшысының  орынбасары  Әлібек  Мәдибеков.
   Оның айтуынша , ауылға аттанған әрбір студент 15 тамызға дейін туған жердің туын тіктеуге  білек сыбана кіріседі . Ауылға  аттанған жастар абаттандыру жұмыстарымен қатар , ауылдағы замандастарына , іні – қарындастарына  мемлекеттік грантқа , «Болашақ» бағдарламасына  түсу үшін қандай құжаттар тапсыруға болатынын  өз тәжірибелеріне сүйене отырып , баяндап береді . Сондай – ақ мектеп жанында құрылған жазғы  лагерьлерде мәдени , спорттық  іс – шаралар ұйымдастыруға  қатысады . 

Ауылдарында  немен  айналысқаны  туралы студенттер альянсының  аймақтағы өкілеттіктеріне  есеп беріп отырады. Ал олардың ауылдағы  жұмыстарын жергілікті әкімдіктер үйлестіреді . Бұл жөнінде жергілікті атқарушы органдарға  аймақтардағы  білім беру басқармалары тарапынан құлақтандыру жасалған көрінеді . Осылайша ,студенттер жас та болса бас болып , ел өміріне араласпақ. 

